Kyrkjehaugen på Roald

SØNDAGSSKULEHUSET

Roald Søndagsskule kom i gang 1904. Første tida nytta ein kjellaren i den då nye Roald skule, som er huset ved vegkrysset nedanfor her. Tanken om eit eige hus for søndagsskule tok etter kvart form. I 1925 tok ein til med innsamling av midlar til oppføring av eit hus for søndagskulen på den gamle kyrkjetomta på Roald. 

Arkitekt Grimnes teikna huset som ei lita krosskyrkje i mur, og murmeister Smidt frå Sykkylven fekk i oppdrag å byggje. Bygginga tok til i 1928 og huset stod ferdig i 1930. Det måtte mykje dugnad til med transport og anna. Dugnadsarbeidet vart leia av Jacob Rørvik (Eirik-Jacob). Han var søndagssulelærar og eldsjel.

Under bygginga av huset kom folk med ulike deler frå Roald gamle kyrkje. Den gamle kyrkjeklokka, som vart knust då dei reiv kyrkja, prøvde ein å sveisa saman hos Ljåen verft i Ålesund, men det vart ikkje klang i henne. Metallet støypte ein då til ei ny klokke. Arbeidet vart utført på same stad. Denne klokka og lysekrona, laga av Tavle-Jakob, kom på plass i søndagsskulehuset. I taket har den finske Ålesundmålaren Peson måla englar.

Dette var lenge det einaste søndagsskulehuset i Noreg, og truleg finst berre dette i dag også.

KYRKJENE

Alle som har skrive om kyrkjene, reknar med at den første må ha vere bygd før år 1100. Frå denne tida vart nemleg Blindheimsætta på Blindheim ei av dei mektigaste ættene i Noreg. Det var dei i dei par hundreåra borgarkrigen rasa i landet. Det første skriftlege om kyrkje her er først frå året 1291. Då er ein ”Sira Lodve i Vigr” (Presten Lodve på Vigra) nemnt i eit brev frå Erkebiskopen. Sidan her er prest, må ein rekne med her var kyrkje også. Kyrkja var ei Maria-kyrkje.

Det vert hevda at første kyrkja stod under haugen, men dette er uvisst. Seinare har det i alle fall stått minst tre kyrkjer oppe på haugen. Berre dei to siste veit vi noko om.

Hans Strøm skriv i band to av ”Beskrivelse over Fogderiet Søndmør” frå 1767  at den første kyrkja som  stod her var ”en liden uanseelig stavkirke”. Den kyrkja som stod i Strøm si tid var av tømmer, men koret var av stav. Dette må vere restane av siste stavkyrkja som stod her. I året 1756 slo lynet ned i denne kyrkja. Ho vart då så sterkt skadd at ho vart riven. 

Ei ny krosskyrkje av tømmer vart reist. Inventaret i den nye kyrkja vart laga av Jakob Sørensen Giskegaard (kalla Tavle-Jakob), som det står på altartavla. Kyrkja frå 1757 stod til etter Vigra fekk ny kyrkje på Blindheimsreset i 1894. Den gamle kyrkja stod nokre år til, men ho vart ikkje halden ved like og ein kom til at ho måtte rivast. Dette skjedde i mai 1896. Materialane frå kyrkja og inventaret vart delt mellom bøndene på Vigra.

GRAVPLASSEN
Gravplassen her har truleg vore i bruk over 800 år. Frå funn av skjelett under arbeiding med jorda rundt haugen veit ein at han har vore ein god del større enn det som syner i dag. Dei siste vart gravlagde her like etter 1900.

På denne gravplassen er Tavle-Jakob gravlagd, men ingen kjenner lenger til kvar grava hans er. Elles har prestefamilien Nicoll i to generasjonar sitt gravminne like innanfor porten.

